
	Կրթության տեսչական մարմին
	
	01/05․1/1002-2025
16.10.2025

	Նախագծի՝ 
1․ 1-ին կետի 2-րդ ենթակետում «2-րդ մասով և 1.1)-ին» բառերը փոխարինել «2-րդ մասի 1-ին» բառերով,
	
	Չի ընդունվել: ԱԺ 2025 թվականի հոկտեմբերի 22-ի նիստում 2-րդ ընթերցմամբ ընդունվել են «Կրթության մասին» և կից օրենքներում առաջարկվող կարգավորումները, որի համաձայն նախատեսվում է Հանրակրթության մասին օրենքի 26-րդ հոդվածի 2-րդ մասի՝
ա. 1) կետում «տվյալ առարկայի մասնագիտական ոլորտում բարձրագույն կրթություն ունեցող և» բառերից հետո լրացնել  «(տվյալ առարկայի ոլորտի 80 և ավելի կրեդիտ, ինչպես նաև)»  բառերը.
բ.  1)-ին կետը լրացնել նոր՝ 1.1) ենթակետով՝ հետևյալ բովանդակությամբ.
«1.1) տվյալ առարկայի հարակից մասնագիտական ոլորտում բարձրագույն կրթություն ունեցող (տվյալ առարկայի ոլորտի 40-79 կրեդիտ) և կամավոր ատեստավորված անձը՝ տվյալ մասնագիտական կրթական ծրագրով կամ առանձին մոդուլներով իրականացվող դասընթացի միջոցով մանկավարժահոգեբանական և ուսումնամեթոդական հմտություններ ապահովող առնվազն 30 կրեդիտ հավաքելու դեպքում.»:

	2․ 1-ին կետի 3-րդ ենթակետը շարադրել հետևյալ բովանդակությամբ․ «63-րդ կետում  «Էլեկտրոնային թեստավորման դեպքում արդյունքի մասին ամփոփաթերթը ստանալուց հետո» բառերից հետո լրացնել «մասնակիցը 22-րդ կետով սահմանված հարթակի միջոցով,» բառերը։»։
	
	Ընդունվել է, խմբագրվել է:

	ՀՀ տարածքային կառավարման և ենթակառուցվածքների նախարարություն
	
	ԴԽ/15․2/36045-2025
21.10.2025

	«Հայաստանի Հանրապետության կառավարության 2022 թվականի ապրիլի 28-ի N 596-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագիծը (այսուհետ՝ Նախագիծ) քննարկվել է ՀՀ մարզպետների աշխատակազմերի հետ։
Քննարկման արդյունքներով հայտնում ենք, որ Նախագծի վերաբերյալ առաջարկություններ և դիտողություններ չկան։
	
	Ընդունվել է ի գիտություն:

	Երևանի քաղաքապետարան
	
	01/140738-25
17.10.2025

	1.Նախագծի 1-ին կետի 1-ին ենթակետով Հայաստանի Հանրապետության կառավարության 2022 թվականի ապրիլի 28-ի N 596-Ն որոշման հավելվածի (այսուհետ՝ Հավելված) նոր խմբագրությամբ շարադրվող 5.1-ին կետում նույն կարգի 9-րդ և 13-րդ կետերին կատարված հղումներն առաջարկում ենք վերանայել՝ նկատի ունենալով այն հանգամանքը, որ դասավանդվող առարկաների վերաբերյալ դրույթները նախատեսված են Հավելվածի 8-րդ, 9-րդ և 10-րդ կետերում:
Բացի այդ, Հավելվածի 5.1-ին կետում նշված չաշխատող անձանց ատեստավորման կարգավորման վերաբերյալ հայտնում ենք, որ «Հանրակրթության մասին» օրենքի 3-րդ հոդվածի 1-ին մասի 14-րդ կետի համաձայն՝ ուսուցչի ատեստավորումը` ուսուցչի գիտելիքների, աշխատանքային կարողությունների, հմտությունների՝ զբաղեցրած պաշտոնին համապատասխանության որոշման գործընթաց է, որը համարժեք է գործատուի կողմից աշխատողի մասնագիտական ունակությունների համապատասխանության գնահատմանը, և դրա նկատմամբ կիրառելի են Հայաստանի Հանրապետության աշխատանքային օրենսգրքի՝ աշխատողի զբաղեցրած պաշտոնին կամ կատարած աշխատանքին չհամապատասխանելու դեպքում աշխատանքային պայմանագրի լուծման կարգավորումները:
	
	


Ընդունվել է, խմբագրվել է:



Ընդունվել է ի գիտություն: Անհրաժեշտ է հաշվի առնել, որ «Հանրակրթության մասին» օրենքի 3-րդ հոդվածում առկա հասկացություններում ուսուցչի ատեստավորումը վերաբերելի է հերթական ատեստավորմանը, որը հասկանալի է դառնում «աշխատանքային կարողությունների, հմտությունների» ձևակերպումներից, որոնք ստուգվում են միայն հերթական ատեստավորման ժամանակ:

	2. Նախագծի 1-ին կետի 2-րդ ենթակետում նշվում է 26-րդ հոդվածի 2-րդ մասով և 1.1-ին կետով սահմանված անձանց մասին՝ առանց հստակեցնելու, թե որ իրավական ակտով նախատեսված 26-րդ հոդվածի և 1.1-ին կետի մասին է խոսքը:
	
	Ընդունվել է, խմբագրվել է:

	3. Նախագծի 1-ին կետի 3-րդ ենթակետով նախատեսվում է Հավելվածի 63-րդ կետում կատարել փոփոխություն՝ արդյունքում նախատեսելով, որ էլեկտրոնային թեստավորման դեպքում արդյունքի մասին ամփոփաթերթը ստանալուց հետո մասնակիցը 22-րդ կետով սահմանված հարթակի միջոցով, իսկ թղթային եղանակով ատեստավորման դեպքում՝            ԳԹԿ-ի կայքէջում արդյունքները հրապարակելուց հետո ատեստավորման արդյունքի հետ անհամաձայնության դեպքում մասնակիցը 24 ժամվա ընթացքում կարող է ատեստավորման արդյունքների բողոքարկման դիմումն էլեկտրոնային եղանակով ուղարկել ԳԹԿ-ին: Թեստի կամ համակարգչի տեխնիկական բնույթի խնդրի առկայության դեպքում մասնակցի ներկայացրած բողոքը ստանալուց հետո մեկ ժամվա ընթացքում արձանագրվում և բանավոր կերպով պարզաբանվում է:
Այս առումով նախևառաջ հայտնում ենք, որ կատարվող փոփոխությունից պարզ չէ, թե որ իրավական ակտով նախատեսված 22-րդ կետով սահմանված հարթակի մասին է խոսքը:
Բացի այդ, «էլեկտրոնային թեստավորման դեպքում արդյունքի մասին ամփոփաթերթը ստանալուց հետո մասնակիցը» բառերն առաջարկում ենք փոխարինել «էլեկտրոնային թեստավորման դեպքում արդյունքի մասին ամփոփաթերթը ստանալուց հետո» բառերով:
	
	Ընդունվել է, խմբագրվել է:

	4. Նախագծի 1-ին կետի 4-րդ ենթակետով կատարվող փոփոխության փոխարեն առաջարկում ենք Հավելվածի 72-րդ կետը շարադրել հետևյալ խմբագրությամբ՝ 	
«72.Ատեստավորման արդյունքում ուսուցիչը հավելավճար ստանում է մանկավարժական աշխատավարձի (դասավանդվող ժամերի՝ այդ թվում անհատական բաղադրիչից տրամադրվող, ինչպես նաև ժամավճարով վճարվող) նկատմամբ կիրառվող համապատասխան տոկոսի չափով՝ անկախ նրանից, թե որ առարկայից է ատեստավորվել: Աշխատավարձի հաշվարկը չի ներառում հավելավճարներն ու լրավճարները:»:
	
	Չի ընդունվել՝ այն հիմնավորմամբ, որ հատկացված բյուջետային հատկացումների շրջանակում ներկա պահին առաջարկը չի կարող քննարկվել: 

	5.Նախագծի 1-ին կետի 5-րդ ենթակետով Հավելվածի նոր խմբագրությամբ շարադրվող 77-րդ կետի 3-րդ ենթակետում «ժամկետով» բառից հետո առաջարկում ենք լրացնել «և չափով» բառերը, բացի այդ, առաջարկում ենք նույն կետով նախատեսել նաև կրկնակի ատեստավորման դեպքում նույն կարգի 76-րդ կետի 5-րդ ենթակետով սահմանվող դեպքը, երբ նախորդ արդյունքը համապատասխանում է 76-րդ կետի 1-4-րդ ենթակետով սահմանված արդյունքին: 
	
	«և չափով» բառերն ավելացնելու մասին դիտարկումը չի ընդունվել այն հիմնավորմամբ, որ 76-րդ կետում հավելավճարի չափերն արդեն իսկ սահմանված են, և 77-րդ կետում դա կրկին սահմանելու անհրաժեշտությունը բացակայում է:
Հայտնում եմ նաև, որ, հիմք ընդունելով այն հանգամանքը, որ սույն կարգով սահմանվում են կամավոր ատեստավորմանարդյունքում հավելավճարի տրամադրման հետ կապված իրավահարաբերությունները, կրկնակի ատեստավորման դեպքում նույն կարգի 76-րդ կետի 5-րդ ենթակետով սահմանվող դեպքի վերաբերյալ իրավակարգավորումը սահմանված է «Հանրակրթության մասին» օրենքի 26-րդ հոդվածի 14-րդ մասով:

	6. Միաժամանակ, Հավելվածի 79-րդ կետում «չդիմելու» բառից հետո առաջարկում ենք լրացնել «կամ սույն կարգի 76-րդ կետի 1-4-րդ ենթակետերով սահմանված արդյունքը չապահովելու» բառերը, իսկ 79.1-րդ կետում «ցուցաբերելու» բառը փոխարինել «չցուցաբերելու» բառով:
	
	Չի ընդունվել՝ այն հիմնավորմամբ, որ ուսուցչին հնարավորություն է տրվում դասավանդելու միայն այն առարկան, որից ատեստավորման գործընթացում ցուցաբերում է կարգի 76-րդ կետի 1-4-րդ ենթակետերով սահմանված արդյունք:

	ՀՀ ֆինանսների նախարարություն
	
	01/34-3/25871-2025
27.11.2025

	Նախագծի 1-ին կետի 1-ին ենթակետով առաջարկվում է ՀՀ կառավարության 2022 թվականի ապրիլի 28-ի «Ուսուցիչների կամավոր ատեստավորման, կամավոր ատեստավորման արդյունքով ուսուցչի դրույքաչափի և դրան հատկացվող հավելավճարի տրամադրման, կամավոր ատեստավորման հանձնաժողովի ձևավորման կարգը հաստատելու մասին» N 596-Ն որոշման 5․1 կետում կատարել փոփոխություն, որի արդյունքում կամավոր ատեստավորմանը մասնակցելու հնարավորություն կտրվի նաև ուսուցչի որակավորում շնորհող բարձրագույն ուսումնական հաստատության առնվազն բակալավրի կրթական ծրագրով ուսումնառող ավարտական կուրսի ուսանողին՝ գյուղական բնակավայրի ուսումնական հաստատությունում աշխատելու նպատակով։ 
Նախագծի հիմնավորման համաձայն՝ վերը նշված փոփոխությունն առաջարկվում է կատարել, հիմք ընդունելով ՀՀ վարչապետի մոտ 2025 թվականի հոկտեմբերի 6-ին կայացած խորհրդակցության Վ/147-2025 արձանագրության 3.1.5 կետը, որով հանձնարարվել է ուսուցիչների (մանկավարժական կազմի) ատեստավորման գործընթացի արդյունքների վերլուծության համատեքստում, անհրաժեշտության դեպքում, անդրադառնալ մանկավարժական աշխատանքում ուսանողների հետագա ներգրավումը խթանող միջոցների ձեռնարկման հարցին։
Նախագծի ընդունման պարագայում կավելանա ատեստավորված շահառուների թիվը, որը կհանգեցնի ՀՀ պետական բյուջեից լրացուցիչ ծախսերի կատարման անհրաժեշտության, սակայն Նախագծով ներկայացված չէ ֆինանսական գնահատականը։ 
Հաշվի առնելով միջնաժամկետ հատվածում հարկաբյուջետային սահմանափակումները՝ առաջարկում ենք ձեռնպահ մնալ առաջիկա տարիներին հավելյալ ծախսային պարտավորություններ նախատեսող նախագծեր շրջանառելուց, իսկ նման նախագծերն առաջնահերթ և հրատապ համարվելու պարագայում՝ ներկայացնել համարժեք չափով ոլորտում ծախսերի կրճատման առաջարկներ:
	
	Ընդունվել է ի գիտություն:


	ՀՀ արդարադատության նախարարություն
	
	/27.1/53535-2025
01.12.2025

	1. Հայաստանի Հանրապետության կառավարության 2022 թվականի ապրիլի 28-ի N 596-Ն որոշման (այսուհետ՝ Որոշում) հավելվածի 1-ին կետով հստակ սահմանվում է, որ սույն կարգով կարգավորվում են բացառապես հանրակրթական ուսումնական հաստատության ուսուցչի և Նախնական (արհեստագործական) և միջին մասնագիտական կրթական ծրագրեր իրականացնող ուսումնական հաստատությունում հանրակրթական առարկաներ դասավանդող մասնագետների կամավոր ատեստավորման կազմակերպման, անցկացման և դրա արդյունքում դրույքաչափի փոփոխության և դրան հատկացվող հավելավճարի տրամադրման, ատեստավորման հանձնաժողովի ձևավորման, ատեստավորման արդյունքների բողոքարկման հետ կապված իրավահարաբերությունները, ինչից բխում է, որ Կարգի սուբյեկտը միայն «ուսուցիչն» է՝ ուսումնական հաստատությունում սովորողների կողմից առարկայական ծրագրերի յուրացումը դասապրոցեսի միջոցով ապահովող և այդ գործընթացի համար անմիջականորեն պատասխանատու մանկավարժական աշխատողը։
Մինչդեռ, Նախագծի 1-ին կետի 1-ին ենթակետով նախատեսվում են կարգավորումներ, որոնք վերաբերում են՝ սահմանված առարկաների մասնագիտական կրթություն ունեցող ուսուցիչ չաշխատող անձին, որն ունի տվյալ առարկայի հարակից մասնագիտական ոլորտում բարձրագույն կրթություն։
Նկատի ունենալով «Նորմատիվ իրավական ակտերի մասին» օրենքի 9-րդ հոդվածի 1-ին մասի պահանջը, հարկ ենք համարում ընդգծել, որ ուսուցիչ չաշխատող անձի իրավական կարգավիճակի, նրանց ներգրավման կամ կամավոր ատեստավորման հետ կապված հարաբերությունները նշված Կարգի առարկայի շրջանակից դուրս են և պահանջում են առանձին իրավական կարգավորումներ։
Բացի այդ, նախատեսված դրույթով ուսուցիչ չաշխատող անձի կամավոր ատեստավորմանը մասնակցելը և դրույքաչափի ու հավելավճարի տրամադրման իրավունքի ներառումը խախտում են գործող համակարգի տրամաբանությունը։ 
Թեև հասկանալի է, որ հավելավճար կարող է տրամադրվել միայն այն դեպքում, երբ ուսուցիչ չաշխատող անձը Հայաստանի Հանրապետության աշխատանքային օրենսգրքով սահմանված կարգով կնքի աշխատանքային պայմանագիր և ստանձնի ուսուցչի պաշտոնը, այնուամենայնիվ գտնում ենք, որ այս մոտեցումը խնդիր է ստեղծում և կարող է հակասել Սահմանադրության 28-րդ հոդվածով ամրագրված հավասարության սկզբունքին, քանի որ առաջացնում է անհամաչափ հավասարեցում տարբեր իրավական կարգավիճակ ունեցող անձանց միջև։
Մասնավորապես, ուսուցիչների ատեստավորման գործընթացի ողջ էությունը հենց ուսուցչի պաշտոն զբաղեցնող և աշխատող անձանց աշխատավարձին զուգահեռ լրացուցիչ վարձատրություն ապահովելն է: Ավելին, գործող ուսուցիչները, ովքեր գտնվում են աշխատանքային հարաբերությունների մեջ ունենում են դրույքաչափի փոփոխություն և ստանում են հատկացվող հավելավճար, որպես աշխատանքային պարտականությունների կատարման մի մաս, մինչդեռ ուսուցիչ չաշխատող անձին նման իրավունքի տրամադրումը՝ միայն ատեստավորման արդյունքով, առանց աշխատանքային պարտականությունների կատարման փաստի, ստեղծում է փաստացի ուսուցչի աշխատանք չկատարող անձին ուսուցիչ դիտարկելու և ուսուցիչների համար նախատեսված երաշխիքներից օգտվելու հնարավորություն ընձեռնելու իրավիճակ: Ընդ որում, նման իրավիճակը կարող է ուսուցիչների համար աշխատանքի անհավասար պայմաններ ստեղծել: Ուստի, հաշվի առնելով վերոգրյալը անհրաժեշտ է վերանայել նախատեսված կարգավորումը։
Միաժամանակ, նկատի ունենալով, որ կամավոր ատեստավորման գործընթացը ներառում է կազմակերպչական, գնահատողական և վարչարարական մի շարք գործողություններ, որոնք պահանջում են էական մարդկային, ֆինանսական և ժամանակային ռեսուրսներ, կարծում ենք, որ կարգավորման ամրագրումը պարունակում է նաև ռեսուրսների ոչ արդյունավետ օգտագործման իրական ռիսկեր։
Մասնավորապես, հաշվի առնելով նաև այն հանգամանքը, որ ատեստավորմանը կարող են մասնակցել ուսուցիչ չաշխատող անձինք, որոնց համար հետագայում աշխատանքային պայմանագիր կնքելու որևէ իրավական պարտավորություն չի սահմանվում, հանգեցնում է այն վտանգին, որ ատեստավորման արդյունքում ձեռք բերված տվյալները և կատարված աշխատանքը կարող են մնալ փաստացի չօգտագործված։
Այս պայմաններում ատեստավորման գործընթացում ներդրված ռեսուրսները կարող են չունենալ նպատակային արդյունք, ինչը ենթադրում է հանրային միջոցների արդյունավետ կառավարման սկզբունքի համատեքստում կարգավորումների վերանայում։
Միաժամանակ, նկատի ունենալով «Նորմատիվ իրավական ակտերի մասին» օրենքի 15-րդ հոդվածի 1-ին մասի պահանջը, առաջարկում ենք վերանայել «ուսուցիչ չաշխատող անձ» ձևակերպումը, հաշվի առնելով այն հանգամանքը, որ «Հանրակրթության մասին» օրենքի դրույթներում նման հասկացություն սահմանված չէ։
Նույն դիտարկման շրջանակներում անհրաժեշտ է վերանայել նաև Նախագծի 1-ին կետի 2-րդ ենթակետով նախատեսված լրացման նպատակահարմարությունը։
	
	Հաշվի առնելով, որ մանկավարժի որակավորում շնորհող  բուհը տրվող որակավորման փաստաթղթում մասնագիտության հետ նշում է կատարում նաև ուսուցչի որակավորման մասին, իսկ տվյալ որակավորումը չունեցողները պարտադիր պետք է ներկայացնեն մանկավարժոհոգեբանական և ուսումնամեթոդական հմտություններ ապահովող 30 կրեդիտի առկայության մասին հավաստող փաստաթուղթ, հետևաբար նրանք համարվում են չաշխատող շահառուներ:
Սույն կարգավորումը գործող կարգում արդեն իսկ առկա է և կամավոր ատեստավորմանը մասնակցելու  համար միայն  2024թ. գրանցված 6260 ուսուցչից 572-ը եղել է դեռևս ուսուցիչ չաշխատող անձ, որոնցից 338-ն ատեստավորվել է:
2025 թ. գրանցված ավելի քան 8400 ուսուցչից շուրջ 820-ը դեռևս ուսուցիչ չաշխատող անձ է: 
Հավելեմ, որ կամավոր ատեստավորման համակարգի ներդրման հիմնական նպատակներից է ուսուցչի թափուր տեղերի համալրումը, որով ապահովվում է երեխայի որակյալ կրթություն ստանալու իրավունքը, ինչը պետության ռազմավարություններում սահմանված առաջնահերթություններից է:  
Հիմք ընդունելով ՀՀ վարչապետի մոտ 2025 թվականի հոկտեմբերի 6-ին կայացած խորհրդակցության Վ/147-2025 արձանագրության 3.1.5 կետը, որով հանձնարարվել է ուսուցիչների (մանկավարժական կազմի) ատեստավորման գործընթացի արդյունքների վերլուծության համատեքստում, անհրաժեշտության դեպքում, անդրադառնալ մանկավարժական աշխատանքում ուսանողների հետագա ներգրավումը խթանող միջոցների ձեռնարկման հարցին, սույն փոփոխությամբ նախատեսվում է կամավոր ատեստավորմանը մասնակցելու հնարավորություն ընձեռել նաև «Հանրակրթության մասին» օրենքի 26-րդ հոդվածի 2-րդ մասի 3-րդ կետով սահմանված անձանց:


	2. Նախագծի 1-ին կետի 1-ին և 5-րդ ենթակետերում «բովանդակությամբ» բառն անհրաժեշտ է փոխարինել «խմբագրությամբ» բառով, նկատի ունենալով «Նորմատիվ իրավական ակտերի մասին» օրենքի 33-րդ հոդվածի 1-ին մասի 3-րդ կետի պահանջը։
	
	Ընդունվել է, խմբագրվել է:

	3. Եթե Նախագծի 1-ին կետի 4-րդ ենթակետում «ուսումնական խմբակներ» ձևակերպման կիրառմամբ նկատի է առնվում «Հանրակրթության մասին» օրենքի 17-րդ հոդվածի 2-րդ մասով ամրագրված «ուսումնական խմբեր» հասկացությունը, ապա անհրաժեշտ է նախատեսված ձևակերպումը համապատասխանեցնել «Հանրակրթության մասին» օրենքի 17-րդ հոդվածի 2-րդ մասի կարգավորմանը, հակառակ պարագայում պարզ չէ, թե ինչ խմբակների մասին է խոսքը և դրա նախատեսումն ունի վերանայման և լրացուցիչ հիմնավորման կարիք:
	
	Հաշվի առնելով, որ հանրակրթության պետական նոր չափորոշիչը գրեթե մեկ շրջափուլ արդեն ներդրված է, և արձանագրվել են որոշակի խնդիրներ, որոնց լուծումներ տալու նպատակով առաջիկայում կշրջանառվի ՀՀ կառավարության որոշման նախագիծ, հետևաբար առաջարկվող լուծման տրամաբանությամբ սույն նախագծում ոչ թե կմասնավորեցվեն վարձատրության դեպքերը, այլ կսահմանվի ընդհանրական ձևակերպում, այն է՝ 72-րդ կետում «պարտադիր խմբակների, նախագծային ուսուցման» բառերը կփոխարինվեն «անհատական բաղադրիչնով սահմանված» բառերով:
Կարևոր է նշել, որ չափորոշչի փոփոխությունը հաստատվելուց հետո սույն կարգում փոփոխություն անելու անհրաժեշտություն չի առաջանա: Միաժամանակ, ավելի որոշակի կդառնա հավելավճարի տրամադրման գործընթացը:

	4. Նախագծի 1-ին կետի 2-րդ ենթակետում՝ նոր լրացվող բառերում «2-րդ մասով և 1.1)-ին կետով» բառերն անհրաժեշտ է փոխարինել «2-րդ մասի 1.1-ին կետով» բառերով։
	
	Ընդունվել է մասնակի, սահմանվել է «2-րդ մասի 1.1)-ին կետով»:

	ՀՀ վարչապետի աշխատակազմի տեսչական մարմինների աշխատանքների համակարգման գրասենյակ

	1. Նախագծի 1-ին կետի 2-րդ ենթակետում առաջարկու եմ «26-րդ հոդվածի 2-րդ մասի 1.1)-ին կետով» բառերը փոխարինել «26-րդ հոդվածի 2-րդ մասի 1.1-ին կետով» բառերով:
	
	Ընդունվել է:

	2. Նախագծի 1-ին կետի 4-րդ ենթակետով առաջարկվող փոփոխության արդյունքում Որոշման 68-րդ կետը կստանա հետևյալ խմբագրությունը․ «Բողոքարկման գործընթացի ավարտից հետո ԳԹԿ-ն 3 աշխատանքային օրվա ընթացքում նախարարությանը ներկայացնում է ատեստավորմանը մասնակցած բոլոր մասնակիցների ատեստավորման անհատական արդյունքները՝ ըստ առարկաների, հաստատության ենթակայության, ուսումնական հաստատությունների և ճիշտ կատարած առաջադրանքների թվի (նաև՝ արտահայտած տոկոսով)»։ Վերոգրյալի համատեքստում խնդրահարույց է դառնում «հաստատության ենթակայության» եզրույթը:
	
	Ընդունվել է ի գիտություն: Հաշվի առնելով, որ հանրակրթական ուսումնական հաստատությունների ենթակայության փոփոխությունն իրականացվելու է փուլային եղանակով, այն է՝ մարզային ենթակայության դպրոցները ԿԳՄՍ նախարարության ենթակայության կփոխանցվեն 2026 թվականի սեպտեմբերի 1-ից, իսկ Երևան քաղաքի ենթակայության դպրոցները՝ 2027 թվականի սեպտեմբերի 1-ից, հետևաբար, «հաստատության ենթակայության» ձևակերպումը դեռևս արդիական է:

	3. Նախագծի 1-ին կետի 5-րդ ենթակետով առաջարկվում է «համապատասխան լիազոր մարմինների» բառերը փոխարինել «հաստատության լիազոր մարմին» բառով, մինչդեռ Նախագծից պարզ չէ, թե վերջինս որ մարմինն է հանդիսանում: Նույն դիտողությունը վերաբերում է նաև Նախագծի 1-ին կետի 8-րդ ենթակետին:
	
	Ընդունվել է մասնակի: Հիմնավորվել է նախորդ դիտարկմանն ի պատասխան:
Նախագծի 8-րդ կետը խմբագրվել է:

	4. Նախագծի 1-ին կետի 6-րդ ենթակետում առաջարկում եմ «անհատական բաղադրիչով սահմանված» բառերը փոխարինել «անհատական (ընտրովի) բաղադրիչով սահմանված» բառերով, հիմք ընդունելով  «Հանրակրթության մասին» օրենքի 7-րդ հոդվածի 5-րդ մասի իրավակարգավորումն առ այն, որ հանրակրթական պետական ծրագրի ուսումնական պլանը կազմված է պետական, դպրոցական և անհատական (ընտրովի) բաղադրիչներից:

